
Ysgrifennwyd gan: Lizz Bennett; Marie Simpson; Sue Green; a Fiona Ranson.
Diolch i: Yr Athro Thomas Acton, Prifysgol Greenwich; Dr. Kevin Adamson, Darlithydd mewn Gwleidyddiaeth, Prifysgol Gorllewin
yr Alban; Tommy Breslin; Paul Burgess; Dr. Colin Clark, Uwch-ddarlithydd mewn Cymdeithaseg, Prifysgol Ystrad Clud; John Cole
a thîm EMTAS Swydd Gaer; Simon Evans, Open Productions; Laura Fleck; Mudiad y Teithwyr Gwyddelig; Patricia Knight,
Cydgysylltydd Cenedlaethol, GRTHM; Michelle Lloyd, Achub y Plant yr Alban; Ilona Marjanska; Christy McAleese, Media for
Development; Dr. Pauline Padfield, Rhaglen Addysg i Deithwyr yr Alban, Prifysgol Caeredin; Candy Sheridan; Sarah Soyei.

Gallwch weld enwau sefydliadau a gwefannau defnyddiol ar y dudalen ‘ddolenni’ ar www.theredcard.org

CYN DEFNYDDIO'R ADNODD HWN
Am fod trafod materion yn ymwneud â hiliaeth gyda myfyrwyr yn gallu bod yn anodd a sensitif, byddai'n
syniad gwneud rhywfaint o waith paratoi cyn defnyddio ein hadnoddau. Dylai hyn gynnwys gosod y
rheolau sylfaenol cyn i'r sesiwn/sesiynau gychwyn. Dylid annog pawb sy'n cymryd rhan i fynegi eu barn
a'u teimladau'n agored, ond mae'n bwysig sicrhau bod y trafodaethau'n wrthrychol ac na fydd unrhyw
sesiwn yn dod yn llwyfan ar gyfer sylwadau personol, hiliol neu ymosodol.

Mae angen i fyfyrwyr fod yn ymwybodol na ddylid byth oddef hiliaeth, bwlio a galw enwau.

CYFLWYNIAD
Dim ond yn ddiweddar iawn y dechreuais i deimlo'n gyfforddus yn dweud wrth bobl fy mod i'n
Roma. Roeddwn i'n cadw cefndir fy nheulu'n gyfrinach am fod gen i ofn agwedd ac ymddygiad
pobl tuag ataf ac am fod gen i ofn cael fy erlid.

Mae'r gwaith gan Dangos y Cerdyn Coch i Hiliaeth, yn arbennig y pecyn addysg yma, yn
rhagorol ac yn eithriadol bwysig am ei fod yn herio camsyniadau pobl a'r ffordd annerbyniol
maen nhw'n ymddwyn tuag at Sipsiwn, Roma a Theithwyr.

Mae'n braf gweld y sylw sy'n cael ei roi yma i'r cyfraniadau positif y mae Sipsiwn, Roma a
Theithwyr wedi'u gwneud i gymdeithas oherwydd mae pobl yn tueddu meddwl ein bod ni'r
Roma yn bobl ddrwg ac yn methu cyflawni dim byd mewn bywyd!

Mae'n anghywir teimlo bod yn rhaid i mi gadw rhan o'r hyn ydw i'n gyfrinach. Mi ddylwn i
deimlo'n rhydd i'w rannu gyda phawb a theimlo balchder heb ofni beth allai ddigwydd.

Ilona Marjanska, Leyton Orient Ladies

FFAITH: Mae'r Adran Iechyd yn derbyn bod gan y cymunedau Sipsiwn, Roma a Theithwyr y rhagolygon gwaethaf yn
y wlad o ran iechyd a pha mor hir mae disgwyl iddyn nhw fyw.



EIN CWESTIWN NI OEDD:
“Sut fyddech chi'n teimlo os byddai eich athro'n
defnyddio'r Pecyn Addysg ‘Allan o'ch Safle’ yn
eich dosbarth chi?”

Dywedodd 85% o'r bobl ifanc SRT a atebodd ein
harolwg:
“Dw i'n meddwl y byddai'n dda. Dylem siarad am
Hiliaeth ac am fy nghymuned i yn ein dosbarth”

EIN CWESTIWN NI OEDD:
“Beth yw eich barn chi am y ffaith fod
Dangos y Cerdyn Coch i Hiliaeth wedi 
creu pecyn am Ddiwylliant y Sipsiwn, 
Roma a Theithwyr?”

Dywedodd 96% o'r bobl ifanc SRT a atebodd
ein harolwg eu bod yn barnu bod hyn yn 
syniad da neu dda iawn.

LLUN: Simon Evans @ Open Productions

Savvy Chavvy yw'r wefan rhwydweithio cymdeithasol i Sipsiwn, Roma
aTheithwyr (SRT) ifainc. Lansiwyd hon yn 2008. Cychwynnodd gyda 50
o aelodau ond mae Savvy Chavvy wedi tyfu wrth i bobl ddweud wrth ei
gilydd amdani ac, erbyn hyn, mae ganddi bron i 3,500 o aelodau. Mae
Savvy Chavvy yn lle diogel i SRT ifainc sy'n dioddef rhagfarn a syniadau
cul pobl yn eu bywydau ar-lein ac yn eu bywydau pob dydd.

www.savvychavvy.com

SUT I DDEFNYDDIO'R
PECYN
Cafodd y pecyn yma ei lunio i fynd i'r afael â hiliaeth tuag
at Sipsiwn, Roma a Theithwyr; mae'n cynnwys amrywiaeth
o weithgareddau gweledol, clywedol a chinesthetig sy'n
addas i fyfyrwyr o Gyfnod Allweddol 2 i oedolion. Mae'n
rhoi amseriadau bras ar gyfer pob gweithgaredd, ond
bydd yr amseriad yn amrywio wrth gwrs yn dibynnu ar
allu'r disgybl.

Ar ddiwedd bob adran rydym wedi rhoi Canlyniadau
Dysgu, sy'n dangos yr hyn y dylai'r cyfranogwyr ei
wybod, ei ddeall neu allu eu gwneud ar ôl cwblhau'r
gweithgareddau.

Gallwch deilwra pob gweithgaredd i gyfateb ag
anghenion y grŵp ac mae rhai gweithgareddau
ymhelaethu wedi'u hawgrymu os oes angen 
archwilio pynciau ymhellach.

Trwy'r pecyn i gyd, byddwn yn cyfeirio at Sipsiwn,
Roma a Theithwyr fel SRT, er mwyn cyfleustra ac i
sicrhau ein bod yn cynnwys pob un o'r gwahanol
grwpiau teithio.

NOD Y PECYN
• Gwneud pobl ifanc yn fwy cyfarwydd ag amrywiaeth

o sgiliau a gwybodaeth a fydd yn eu galluogi i herio
stereoteipiau negyddol a hiliaeth tuag at Sipsiwn,
Roma a Theithwyr.

• Sicrhau fod pobl ifanc yn dod i ddeall materion
amrywiaeth a hunaniaeth yn well.

• Annog pobl ifanc i gyfrannu fel dinasyddion cyfrifol 
a gweithgar mewn cymdeithas amlddiwylliannol 
sy'n tyfu.

• Annog pobl ifanc i ddatblygu mwy o empathi gyda
Sipsiwn, Roma a Theithwyr.

• Darparu adnodd addysgu hawdd ei ddefnyddio i
athrawon fel y gallent addysgu'r bobl ifanc ar gyfer
yr uchod.

CYSYLLTIADAU Â'R
CWRICWLWM
Mae'r gweithgareddau yn y pecyn hwn yn clymu'n
agos iawn â'r cwricwlwm Dinasyddiaeth ac ABCh yng
Nghyfnodau Allweddol 2, 3 a 4. Mae'r meysydd penodol
wedi'u hamlygu isod.

Gallech hefyd gynnwys rhai gweithgareddau yn y cwricwla
Saesneg, Hanes a Thechnoleg Gwybodaeth a Chyfathrebu.

CA2 Dinasyddiaeth ac ABCh
• Datblygu hyder a chyfrifoldeb a manteisio i'r eithaf ar

eu galluoedd 1a, 1b, 1c

• Paratoi i chwarae rôl weithredol fel dinasyddion 
2a, 2c, 2e, 2f, 2i, 2k

• Datblygu perthnasoedd da a pharchu'r
gwahaniaethau rhwng pobl 4a, 4b, 4d, 4e, 4f

CA3 Dinasyddiaeth
• Gwybodaeth a dealltwriaeth ynglŷn â dod yn

ddinasyddion deallus 1b

• Datblygu sgiliau ymholi a chyfathrebu 2a, 2b, 2c

• Datblygu sgiliau cyfranogi a gweithredu cyfrifol 
3a, 3b, 3c

• Hunaniaethau ac amrywiaeth 1.3a, 1.3b

• Meddwl beirniadol ac ymholi 2.1a, 2.1c

• Gweithredu'n gyfrifol ac yn ddeallus 2.3a, 2.3b

ABCh (canllawiau anstatudol)
• 1b, 3a, 3b, 3d, 3j, CA4, 1b

FFAITH: Does dim tystiolaeth o gyfraddau troseddu uwch ymysg SRT. Yn aml iawn mae adroddiadau a lluniau 
yn y cyfryngau'n anghywir ac yn gwahaniaethu yn erbyn pobl.

CWRICWLWM YR ALBAN
Cwricwlwm Rhagoroldeb
Mae gan yr Alban ddull nodedig o ddarparu'r cwricwlwm
– Cwricwlwm Rhagoroldeb. Gallwch ddefnyddio'r pecyn
yma i gefnogi agweddau o'r Cwricwlwm Rhagoroldeb,
sydd â'r nod o gynnwys dysgwyr mewn datblygu pedwar
gallu allweddol:

• Dysgwyr llwyddiannus: Trwy ddysgu sut i gael gafael
ar wybodaeth o wahanol ffynonellau a'i defnyddio,
caiff y dysgwyr eu hannog i feddwl yn feirniadol am
dystiolaeth a dadleuon i ganfod eu barn a'u syniadau
eu hunain. Yn ogystal â hynny, mae'r dysgwyr yn dysgu
sut i gyfiawnhau'r rhain mewn trafodaeth a dadl.

• Unigolion hyderus: Bydd galluogi dysgwyr i ddeall eu
hamgylchedd a'u cymuned yn eu helpu i ddatblygu
dealltwriaeth o'r materion gwleidyddol a chymdeithasol.
Nod y gweithgareddau yw datblygu hyder y dysgwyr i
ddadlau materion cymdeithasol, gwleidyddol a
hanesyddol.

• Dinasyddion cyfrifol: Trwy ddysgu am werthoedd,
credoau a diwylliannau cymdeithasau, bydd dysgwyr
yn dod yn fwy awyddus i gwestiynu rhagfarnau a
diffyg goddefiad ac yn datblygu parch tuag at bobl
eraill. Nod y pecyn yw annog dysgwyr i gymryd rhan
mewn ffordd gyfrifol mewn bywyd gwleidyddol,
cymdeithasol a diwylliannol.

• Cyfranwyr effeithiol: Caiff y dysgwyr eu herio i feddwl
am ffyrdd o gyfrannu'n gadarnhaol fel cyfranogwyr
gweithgar mewn cymdeithas ddinesig. Caiff y dysgwyr 
y grym i sianelu eu gwybodaeth i weithredu'n bositif, 
a fydd o fudd i bobl eraill yn y cymunedau lleol,
cenedlaethol a byd-eang.

Mae'r gweithgareddau yn y pecyn gwybodaeth 
yma'n caniatáu i'r athro/hwyluswr annog 
trafodaeth, herio barn a datblygu gwybodaeth 
am faterion cymdeithasol. Gallwch ddefnyddio'r 
pecyn hefyd i roi gwybod i ddefnyddwyr am 
faterion moesegol a diwylliannol mewn ffordd 
heriol ac ymgysylltiol. Nod y pecyn yw caniatáu 
i ddysgwyr ddatblygu'r galluoedd yma drwy 
amgylchedd dysgu ag iddo strwythur a 
chefnogaeth.

Y DDEDDF
CYSYLLTIADAU HILIOL
Mae'r Ddeddf Cysylltiadau Hiliol 1976, fel y mae
wedi'i diwygio gan y Ddeddf Cysylltiadau Hiliol
(Diwygio) 2000, yn rhoi dyletswydd gyffredinol
statudol ar ysgolion i hybu cydraddoldeb hiliol. 

Nod y ddyletswydd yw:

• Diddymu gwahaniaethu hiliol anghyfreithlon

• Hybu cyfle cyfartal

• Hybu cysylltiadau da rhwng pobl o wahanol
grwpiau hiliol

Mae'r Ddeddf hefyd yn rhoi dyletswyddau penodol
i helpu ysgolion i gyflawni'r ddyletswydd gyffredinol.
Mae'r rhain yn cynnwys dyletswydd statudol i
baratoi a chynnal Polisi Cydraddoldeb Hiliol gyda
chynllun gweithredu cefnogol.

FFAITH: Mae SRT yn ymfalchïo'n fawr yn y ffaith bod eu cartrefi'n lân tu mewn, ac mae ganddynt reolau tynn 
ynglŷn â defnyddio dysglau gwahanol i olchi dwylo, i baratoi bwyd ac ar gyfer gwahanol eitemau o ddillad.

Mae'r gweithgaredd yma'n ddefnyddiol iawn wrth geisio canfod y rhagfarnau a'r
syniadau sydd gan y grŵp yn barod ynglŷn â SRT. Mae'n hynod bwysig gadael i'r
grŵp gael cyfle i leisio eu barn yn agored ac yn ddienw oherwydd bydd yn hysbysu'r
hyrwyddwr, ac yn dangos pa fythau a chamsyniadau y mae angen mynd i'r afael â
nhw yn ystod y gwaith sy'n dilyn.

Dosbarthwch ddarn o bapur i bob myfyriwr. Esboniwch eich bod yn mynd i ysgrifennu gair ar y bwrdd a bod yn rhaid
iddynt, yn syml, ymateb i'r gair drwy ysgrifennu un gair neu frawddeg ar eu darn papur y maent yn ei gysylltu gyda'ch
gair chi.

Ysgrifennwch y gair ‘Teithiwr’ neu ‘Sipsi’ ar y bwrdd.

Os oes angen rhoi hwb i'r grŵp ymateb, gofynnwch: Beth mae'r gair yma'n gwneud i chi feddwl amdano? 
Beth ydych chi'n ei gysylltu gyda'r gair? Beth yw ystyr y gair?

Anogwch y myfyrwyr i fod yn onest ac esboniwch na fydd enwau ar y papurau felly gallent ysgrifennu'r hyn maent
wir yn ei deimlo. Plygwch y darnau papur a'u casglu.

Darllenwch y geiriau un ar y tro a'u hysgrifennu ar y bwrdd gan greu rhestr neu ddiagram gwe pry cop. Peidiwch â
newid y geiriau. Mae'n bwysig cynnwys cyfraniad pawb.

Os gallwch, cadwch y geiriau yn y golwg yn ystod gweddill eich sesiwn.

Ar ddiwedd eich sesiynau ac fel ffordd effeithiol iawn o werthuso beth mae'r cyfranogwr wedi'i ddysgu, gallech
ddychwelyd at y geiriau a dechrau trafodaeth gyda'r bwriad o herio a chwalu unrhyw anwireddau a chamsyniadau.
Byddem yn awgrymu eich bod yn mynd drwy'r geiriau, un ar y tro, ac yn holi a ydynt wedi'u seilio ar ffaith ac os
ydynt yn wir am bob SRT unigol: dim ond os ydynt y cânt aros ar y bwrdd. Os yw gair wedi'i seilio ar stereoteipiau,
camsyniadau, cyffredinoli neu anwireddau, rhaid tynnu llinell drwyddo neu ei ddileu. Mae'r dangosiad gweledol
yma'n pwysleisio'r neges nad yw pob un o'n syniadau a'n barnau'n gywir a gwir, a'i bod hi'n hanfodol ein bod ni fel
dinasyddion cyfrifol yn cwestiynu ein syniadau ac yn dod yn fwy ymwybodol o le'r ydym yn cael ein gwybodaeth.

GWEITHGAREDD 1:

SYNIADAU PRESENNOL
(10 munud)

FFAITH: Mae chwarter y SRT cyfan yn ddigartref, heb unrhyw safle cyfreithiol, dim casgliadau sbwriel na
chyfleusterau eraill wedi'u darparu iddynt.

Ar gyfer y gweithgaredd yma mae angen i chi gael cyfres o ddarluniau ‘Archwilio
Stereoteipiau’ a'r proffiliau cysylltiedig, y gallwch eu lawrlwytho o barth athrawon
ar y wefan www.theredcard.org a naill ai eu printio neu eu dangos ar fwrdd gwyn
rhyngweithiol.
Byddai'r gweithgaredd yma'n gweithio'n dda mewn grwpiau bychan o dri neu bedwar ond gallech hefyd ei wneud
mewn parau.

Dangoswch dri darlun agos i'r myfyrwyr, dywedwch wrth y myfyrwyr fod pob grŵp yn mynd i gyflwyno'r tri pherson
yn y lluniau i weddill y dosbarth felly bydd angen iddynt greu proffiliau a chymeriad ar gyfer pob un ohonynt. Mae
hyn yn gweithio orau fel arfer os rhowch un darlun ar y tro i'r myfyrwyr.

Mae angen i'r myfyrwyr edrych ar y lluniau a cheisio dychmygu sut bobl fyddai'r rhain, gan ystyried y cwestiynau
nesaf:

• Beth yw eu henw?
• O ble maen nhw'n dod?
• Beth maen nhw'n ei wneud?
• Beth yw eu crefydd?
• Beth yw eu hobïau / diddordebau?
• Sut bobl ydyn nhw? Ydyn nhw'n garedig/neis/hunanol/doniol?
• A fyddai gennych unrhyw beth yn gyffredin â nhw?
• Ydych chi'n meddwl y byddech yn ffrindiau?
Gwahoddwch un grŵp i ddechrau drwy gyflwyno un o'r bobl, yna dylai pob un o'r grwpiau eraill rannu'r hyn maent
wedi'i ysgrifennu am yr un darlun. Gwnewch hyn ar gyfer y tri darlun; gallech wneud ychydig o nodiadau ar y bwrdd
i helpu gyda'r drafodaeth.

PWYNTIAU TRAFOD:
• A oes unrhyw elfennau tebyg neu wahanol rhwng proffil pob grŵp?
• Pam benderfynodd y disgyblion ar y pethau hynny?
• O ble cawson nhw'r wybodaeth?
• Oedd hi'n anodd / hawdd?
• A wnaethon nhw ddefnyddio pobl maen nhw'n eu nabod sy'n edrych yn debyg? 
• Wnaethon nhw ddefnyddio rhywbeth maent wedi'i weld neu ei glywed yn y cyfryngau?

GWEITHGAREDD 2:

ARCHWILIO STEREOTEIPIAU
(45 munud)

FFAITH: Roedd SRT yn brwydro ac yn marw dros y wlad hon yn y ddau ryfel byd.

Fel estyniad cyflym i hyn gallech ofyn i fyfyrwyr benderfynu pethau megis: Pa un yw'r mwyaf cyfoethog? Pa un sydd
fwyaf tebygol o fod yn grefyddol / o ddod o wlad arall / o allu siarad iaith arall / o gyflawni trosedd / o ddioddef hiliaeth?
Pwy fyddech chi'n hoffi eu cyfarfod fwyaf? Pwy fyddech chi'n eu gwahodd i'ch parti? Pwy fyddech chi'n ymddiried
ynddynt? Pwy sy'n edrych fwyaf gonest?

Esboniwch i'r grŵp eich bod yn mynd i ddatgelu'r wybodaeth gywir iddynt am y bobl yn y lluniau. Dangoswch y tri
darlun nesaf a siaradwch drwy'r ffeithiau am eu bywydau, un ar y tro. Holwch y myfyrwyr: Ydy'r wybodaeth yma'n
newid eich barn am y bobl? Ydyn nhw'n teimlo'n wahanol am unrhyw beth yn awr?

TRAFODWCH A DIFFINIWCH ‘STEREOTEIP’:
Cyffredinoliad gor-syml neu sydd wedi'i benderfynu o flaen llaw am grŵp cyfan o bobl heb ystyried bod

gwahaniaethau unigol o fewn y grŵp
www.adl.org

Gofynnwch i'r bobl ifanc ydyn nhw'n gallu meddwl am unrhyw grwpiau eraill o bobl y gellid cael stereoteipiau
amdanynt. Gofynnwch iddynt a ydynt wedi gweld y geiriau nesaf mewn ffenestr siop erioed: 

TRAFODWCH:
• Sut mae hyn yn gwneud iddynt deimlo?
• Pam fod y perchennog siop wedi rhoi'r arwydd yma yn y ffenestr?
• Ydy hyn yn deg arnynt? 
• A yw disgyblion ysgol i gyd yn lladron ac yn dwyn o siopau?

PWYNTIAU TRAFOD:
• Beth yw'r cysylltiadau rhwng stereoteipio a hiliaeth?
• A all stereoteipio neu syniadau sydd gennych o flaen llaw am bobl gael effaith ar hiliaeth?
• Beth yw'r peryglon os byddwch yn meddwl bod pawb sy'n dod o wlad benodol, o grefydd, liw neu ddiwylliant penodol

i gyd yr un fath?
• Ydy'r bobl ifanc wedi synnu am unrhyw beth maent wedi'i ganfod?
• Pam fo'r myfyrwyr wedi gwneud y dewisiadau a wnaethant?
• Pam na ddylem ni farnu pobl yn ôl eu golwg?

CANLYNIADAU DYSGU:
Dylai'r cyfranogwyr fod wedi:
• Datblygu dealltwriaeth glir o hiliaeth a pham ei fod yn anghywir.
• Datblygu dealltwriaeth o stereoteipio a sut mae'n gallu effeithio ar hiliaeth.
• Datblygu mwy o hunanymwybyddiaeth a gwybodaeth nad yw ein syniadau a'n barn wedi'u seilio ar ffeithiau bob amser.
• Ymarfer sgiliau empathi a dealltwriaeth.

Ar ôl y ddau weithgaredd yma, efallai y byddai'n ddefnyddiol annog trafodaeth yn ymwneud â ‘Beth yw hiliaeth?’,
yn arbennig os nad yw'r dosbarth wedi gwneud unrhyw waith ar y pwnc o'r blaen.

Byddai'n fuddiol diffinio ‘hiliaeth’ a sicrhau bod gan y grŵp ddealltwriaeth sylfaenol dda cyn mynd ymlaen gydag
unrhyw weithgareddau pellach. Mae hefyd yn bwysig dangos i'r grŵp bod ymddygiad gwahaniaethol neu ragfarn
yn erbyn SRT yn hiliol, oherwydd mae'n gwahaniaethu ac mae'n rhagfarn ar sail diwylliant.

Cyfeiriwch at y Cwestiynau a Ofynnir yn Aml yn y pecyn hwn ac edrychwch ar ein gwefan i ganfod llawer o
adnoddau a gwybodaeth i'ch cefnogi gyda'r drafodaeth hon. www.theredcard.org

GWEITHGAREDD 2: ARCHWILIO STEREOTEIPIAU

CYMUNEDAU
TEITHWYR
Dydy SRT ddim yn gymuned unffurf, mae'n amhosibl canfod un gair a fyddai'n cynnwys yr holl
gymunedau'n llwyddiannus, ond mae ganddynt i gyd hanes a phrofiadau o hiliaeth sy'n cysylltu
â'i gilydd. Rhwng y grwpiau mae gwahaniaethau diwylliannol sydd mor eang â'r gwahaniaethau
rhwng y gwahanol grwpiau yn y gymuned sefydlog.
Dydy diffinio pobl fel rhai sy'n perthyn i gymuned SRT ddim yn eithrio'r rheiny sy'n byw mewn
tai ar hyn o bryd: bydd diwylliant, hunaniaeth a ffordd o fyw'r Teithwyr yn parhau gyda theulu
neu berson beth bynnag yw eu trefniadau byw.
Erbyn hyn mae cyfraith achosion y DU wedi cydnabod ‘Sipsiwn’, ‘Romani’, ‘Teithwyr Gwyddelig’
ac yn fwy diweddar ‘Deithwyr Albanaidd’ fel grwpiau lleiafrifoedd ethnig sy'n golygu eu bod
wedi'u hamddiffyn yn erbyn hiliaeth a gwahaniaethu dan y Ddeddf Cysylltiadau Hiliol 1976. Hefyd,
dan y ddeddfwriaeth Ewropeaidd a DU ddiweddar ar Hawliau Dynol, mae pob gwahaniaethu'n
anghyfreithlon.

LLUNIAU: Simon Evans @ Open Productions

AETHOM ATI I OFYN I SIPSIWN, ROMA A THEITHWYR IFAINC DDWEUD UN PETH
WRTHYM AM EU DIWYLLIANT:
“Rydym yn bobl sydd wedi cael ein camddeall yn fawr iawn. Rydym yn bobl falch, ond yn aml iawn
mae gennym ofn dweud wrth bobl pwy ydym am fod cymaint o hiliaeth a chamddealltwriaeth
drwy'r byd i gyd. Mae'n deimlad braf clywed pobl enwog fel Dangos y Cerdyn Coch i Hiliaeth a
Madonna yn mynd i'r afael â hyn. Byddwn yn dweud wrth bobl am anghofio'r hyn maen nhw
wedi'i glywed am fy mhobl a rhoi cyfle i ni eu hunain!”

Pwrpas y gweithgaredd yma yw dangos y gwahaniaeth rhwng y gwahanol gymunedau
SRT sydd oll â'u harferion diwylliannol, traddodiadau, credoau a'u hanes eu hunain.
Rhannwch y dosbarth yn wyth grŵp a rhoi un o'r cymunedau SRT i bob grŵp.

Esboniwch fod angen iddynt greu ‘Proffil’ neu ‘Grŵp’ i'w cymuned SRT nhw ar gyfer gwefan rhwydweithio cymdeithasol
ar y rhyngrwyd.

Gan ddefnyddio'r ffeithiau sydd yn y blychau gwybodaeth isod, gofynnwch i'r myfyrwyr greu darn o waith ar ddarnau
mawr o bapur y gallwch eu harddangos i ddysgu myfyrwyr eraill am faterion yn ymwneud â SRT. Anogwch y bobl
sy'n cymryd rhan i wneud eu proffiliau'n groesawgar ac i amlygu agweddau positif o fywyd SRT. Gallai'r myfyrwyr
hefyd ddefnyddio'r rhyngrwyd i ganfod lluniau, delweddau neu wybodaeth bellach sy'n addas i gefnogi eu gwaith.

GWEITHGAREDD 3:

PROFFILIAU TEITHWYR
(1 awr)

POBL Y SIOE / Y FFAIR
• Mae oddeutu 21,000 – 25,000 o Bobl y Sioe ym Mhrydain.
• Mae Pobl y Sioe'n cynnwys pobl o nifer o wahanol 

gefndiroedd ethnig, gan gynnwys Romani o wahanol wledydd.
• Mae'r tymor teithio'n hir ond mae gan y mwyafrif o deuluoedd

rywle i fyw yn ystod y gaeaf lle maent yn cadw eu reidiau ar 
gyfer y flwyddyn ddilynol. Iard neu fuarth yw hwn fel arfer.

• Mae Pobl y Sioe Albanaidd yn eu diffinio eu hunain fel cymuned 
fusnes sydd â hanes a diwylliant teithio nodedig.

• Yn aml iawn, mae plant yn mynd i'r ysgol mewn llawer o wahanol 
fannau wrth deithio ond yn dychwelyd i'w hysgol 
‘nhw’ yn y gaeaf.

• Mae'n rhaid i bob aelod o'r teulu weithio'n galed, er bod parch 
mawr ganddynt i ieuenctid a henaint.

• Mae'r trelars a'r wagenni'n fawr a hardd iawn hefyd yn aml.
• Dydy Pobl y Sioe, yn ôl y gyfraith, ddim yn grŵp lleiafrifoedd ethnig.

FFAITH: Yn 1994, rhoddodd y ddeddfwriaeth newydd, ‘Deddf Cyfiawnder Troseddol a Threfn Gyhoeddus’, fwy o
bwerau i'r heddlu i symud SRT, ac roedd hefyd yn golygu nad oedd gan awdurdodau lleol bellach ddyletswydd i
ddarparu safleoedd ar gyfer SRT.



TEITHWYR NEWYDD
• Mae oddeutu 10,000 – 25,000 o Deithiwr Newydd ym Mhrydain.
• Weithiau maent yn dal i deithio o gwmpas mewn gosgordd 

o hen fysiau neu faniau, ond mae nifer wedi prynu hen 
garafanau neu wagenni Sipsiwn. 

• Mae rhai wedi dechrau byw ar y ffordd yn fwy diweddar 
yn eu bywydau ac wedi datblygu o fudiad y gwyliau rhad ac 
am ddim yn yr 1970au. Mae rhai o'r rheiny a ymunodd â nhw'n dod o 
deuluoedd o Sipsiwn oedd wedi dechrau byw'n sefydlog.

• Maen nhw'n gwneud gwahanol fathau o waith wrth iddynt deithio; mae rhai'n beirianwyr,
trydanwyr neu seiri coed. Gallai gwaith achlysurol gynnwys gweithio ar ffermydd, safleoedd
adeiladu, rhedeg caffi a gosod llwyfannau a systemau sain ar gyfer gwyliau a gigiau.

• Mae gan nifer o Deithwyr Newydd swyddi proffesiynol hefyd megis ymchwilwyr ac awduron
sy'n gweithio ar eu liwt eu hunain neu swyddi mewn technoleg gwybodaeth a chyfathrebu.

• Fel arfer maent yn gwrthod yn bendant unrhyw ymraniad rhwng y rhywiau.
• Mae lefel llythrennedd ymysg yr oedolion yn uchel yn aml iawn.
• Yn ôl y gyfraith, nid yw Teithwyr Newydd yn grŵp lleiafrifoedd ethnig.

SIPSIWN/TEITHWYR ALBANAIDD
• Mae mwy na 20,000 o Sipsiwn/Teithwyr Albanaidd yn byw yn 

yr Alban, gyda rhai'n byw mewn rhannau eraill o'r DU.
• Mae teuluoedd yn byw ar safleoedd carafán neu mewn tai, ac 

mae rhai yn symud rhwng y ddau.
• Yn ystod misoedd yr haf, mae llawer o Deithwyr Albanaidd yn ymweld â Lloegr.
• Yn debyg i'r holl gymunedau Teithio, mae Sipsiwn/Teithwyr Albanaidd yn gwerthfawrogi

glendid ac mae ganddynt farn gref am yr hyn ydyw glendid, er enghraifft maent yn defnyddio
gwahanol ddysglau ar gyfer eu golchi eu hunain a golchi'r llestri.

• Mae Sipsiwn/Teithwyr Albanaidd yn siarad Saesneg gydag acen Albanaidd. Mae nifer o
Sipsiwn/Teithwyr Albanaidd yn siarad math o iaith Albanaidd ansafonol o'r enw ‘Cant’, sy'n
cynnwys Gaeleg, hen Aeleg yr Alban a geiriau sy'n debyg iawn i Romaneg.

• Mae teuluoedd a bywyd y teulu'n bwysig iawn. Mae hyn yn cynnwys y teulu estynedig hefyd.
• Yn y gorffennol, roedd pobl yn galw Sipsiwn/Teithwyr Albanaidd yn ‘Dinceri’ neu ‘Dincleri’

ond nid yw'r enwau hyn yn dderbyniol bellach am fod pobl yn eu hystyried yn hiliol. Mae rhai
yn eu galw eu hunain yn ‘Nawken’ a ‘Nachin’. Yng ngogledd a dwyrain yr Alban galwyd y
Sipsiwn/Teithwyr yn ‘Gerddwyr yr Haf’.

• Mae'r cofnod cyntaf a geir o Deithwyr yn byw yn yr Alban yn dyddio o 1505.
• Caiff Teithwyr Albanaidd eu cydnabod fel grŵp lleiafrifoedd ethnig ac maent wedi'u

hamddiffyn dan y Ddeddf Cysylltiadau Hiliol.

